
				Halaman ini tervalidasi



TAO TEH KING.








merdoeh dan lemah-lemboet jang berisi djoega oempakan dan poedjian, dan idoengnja tida kaelep dalem kaharoeman, pastilah banjak kabingoengan, kadjengkelan dan kasoekeran aken tersingkir, hingga hidoepnja manoesia mendjadi tentrem dan santosa. Maka siapa hendak slametken manoesia, teroetama haroes mendjaga soepaja marika djangan sampe bisa deket atawa kenal pada itoe segala matjem penggoda jang
achirnja soedah pasti aken meroesakken batin (Ajat 2 dan 3).

Apa jang manoesia anggep sabagi „pengataoean" kabanjakan ada djadi bibit dari kaserakahan, jaitoe membangkitken kainginan boeat dapetken ini atawa itoe jang kasoedahannja tjoemah timboelken segala matjem kasoekeran. Kapinteran manoesia selaloe ditoedjoeken pada barang doenia jang tida kekel, maka satoe Nabi jang memerentah doenia selaloe mendjaga soepaja itoe orang-orang pinter dan pande tida brani siarken atawa djalanken kapinterannja, soepaja kaserakahan tida menoelar dan tersiar antara rahajat, jang soedah tjoekoep kaloe dikasih makan kenjang, traoesah moesti banting toelang satengah mati boeat dapetken sasoeap nasi, tetapi berbareng dengen itoe didjaga soepaja hatinja tinggal kosong, terdjaoe dari segala matjem kainginan jang membikin moesna katentreman, kerna kapan satoe kainginan kasampean, moesti lantes timboel poelah bebrapa poeloeh kainginan baroe, dan kapan itoe kainginan-kainginan tida kasampean, sang hati djadi brontak, kaloet dan tergontjang, hingga itoe orang djadi linjap kasenangan dan katentremannja.


Seperti orang soedah taoe, dalem segala

